REZIME RADA
Povećanje stabilnosti, smanjenje troškova proizvodnje te smanjenje vremena u otkazu u velikoj mjeri zavisi od ispravnosti korištenih uređaja i opreme. Zahtjevi za što pouzdanijim radom sistema nameću potrebu analize i dijagnosticiranja stanja uz pomoć novih tehnika u održavanju.


Procjena stanja rotacionih mašina i sistema se sigurno najbolje obavlja uz pomoć mjerenja i analize vibracija. Mjerenjem vibracija mašina i postrojenja se mogu detektovati mnoge neispravnosti ili njihov neadekvatan rad, počev od debalansa rotora, nesaosnosti vratila, defekata elktromotora, preko neispravnosti ležaja, zupčanika i drugih mašinskih elemenata pa do rezonantnog odziva i kavitacije hidrauličnih sistema.


Za pripremu ugljene prašine za sagorijevanje naročito kod vlažnih ugljeva često se koriste ventilatorski mlinovi, prvenstveno zbog jednostavnosti njihove konstrukcije. Kvalitetno mljevenje uglja značajno zavisi od udarnih tijela na rotoru mlina. Veoma je teško utvrditi optimalnu veličinu mljevenja uglja ali se može predpostaviti da se ona postiže pri najmanjim energetskim gubicima. Analizom stanja ventilatorskog mlina uz pomoć vibracija moguće je na pouzdan način imati uvida u njegovu ispravnost i bolje procijeniti njegov preostali radni vijek. Isto tako, ovakva analiza će pomoći da se preventivno djeluje i preduprijede moguća stanja u otkazu.


U teorijskom dijelu rada nastojalo se što jasnije opisati proces mjerenja i analize vibracije rotacione opreme. Postupak planiranja, tok izvođenja kao i svi najuticajniji parametri na stabilnost ventilatorskog mlina su također detaljno opisani u teorijskom dijelu rada. Analizom amplitudnog i frekventnog mlina nivoa vibracija, kao i uticaja nekih procesnih parametara sistema na vibracije ventilatorskog mlina nastojalo se doći do zaključka koji će omogućiti bolje razumijevanje stabilnosti rada ventilatorskog mlina te produžiti njegovo vrijeme u radu.


Nakon eksperimentalnog istraživanja uspostavljena je korelacija između karakterističnih veličina vibracija konstrukcije mlina sa promjenama nekih bitnih karakteristika pogonskih veličina. Također, detaljnije se objasnilo prostiranje vibracija u neposrednoj okolini mlina kao i njihov glavni uzrok. Na kraju su dati određeni zaključci i pravci daljih istraživanja.

